
ХАЛБААКЫГА БИБЛИОТЕКА ТЭРИЛЛИИТИН ИСТОРИЯТА 

 

Ааҕар балаҕантан саҕалаан күн бүгүҥҥэ диэри библиотека дьоҥҥо-сэргэҕэ,нэһилиэнньэҕэ 

билиини тарҕатар, сырдатар үлэни ыытар култуура биир сүрүн салаатынан буолар. 

Ааҕар балаҕан.  

Нэһилиэк кырдьаҕас олохтоохторо кэпсииллэринэн, сэрии иннигэр Ааҕар балаҕан 

оскуолаҕа үлэлээбит. Манна Николай Андреевич Уваров, онтон кинини Күүлэккэ 

ликбезкэ учууталлата ыыппыттарыгар Петр Павлович Уваров үлэлээбит. Кинилэр 

игирэлэр этилэр, Николай абаҕатыгар Андрей Матвеевичк аиитиллибитэ. Уолаттар 

Балаҕаччыга тиийэ кинигэ сүгэһэрдээх хайыһарынан тиийэн сырдатар үлэни ыыталлара, 

кэлэн иһэллэрэ бэлиэ буолара, сыыдамнара, кыаналлара, хаары бурҕачытан көтөн иһэр 

курдуктара, ол иһин кинилэри Балаҕаччы ыччаттара «Кынаттаах уолаттар» диэн 

ааттыллара. 1941 с. Аҕа дойду Улуу сэриитэ саҕаланан, ини-бии Уваровтар 1942 с. 

Фроҥҥа ыҥырыллан кыргыс толоонугар геройдуу охтубуттара. Кинилэр кэннилэриттэн 

Ааҕар балаҕаҥҥа ким үлэлээбитэ чуолкай биллибэт, сэрии буолан, үөрэхтээх туру ыччат 

барыта фроҥҥа баран, ааҕар балаҕан үлэтин учууталлар ыыппыттарын сабаҕалыахха эрэ 

сөп. Ити кэмҥэ оскуола сэбиэдиссэйинэн Фекла Ионовна Миронова, учууталынан Анна 

Саввична Уварова үлэлииллэрэ. 

1945 с. Өлөөн орто оскуолатыгар директорынан үлэлии сылдьар кэргэнин Павел 

Дмитриевич Даниловы, доруобуйата мөлтөөн, саас муус устарга Бүлүүгэ анаабыттарынан 

сибээстээн, Халбаакы бастакы комсомольскай ячейкатын тэрийбит Анна Петровна 

дойдутугар кэлэн ааҕар балаҕан сэбиэдиссэйинэн ананан үлэлиир. Ол сайыныгар Улуу 

Кыайыы ыһыаҕын тэрийэн, иилээн-саҕалаан ыыппытын нэһилиэк кырдьаҕас 

олохтоохторо билигин да умнубаттар. 

Сэрии кэнниттэн, 1946 сыллаахха, «Коммунизм суола» холкуоһу олохтообут, 

Халбаакы Сэбиэтин председателинэн үлэлээбит Никита Прокопьевич Махаров Ааҕар 

балаҕан сэбиэдиссэйинэн ананар. Кини ити иннигэр Бүлүү куоратын Сэбиэтин 

бэрэссэдээтэлинэн үлэлии сылдьыбыт. 1949 с. холкуос үлэтэ тохтон партия райкомун 

бюрота Никита Прокопьевиһы бастаан тэрийбит холкуоһугар бэрэссэдээтэллииригэр 

көрдөһөн уураахтыыр, онон 1952 сыллаахха ыалдьан уурайыар диэри үлэлээбит. 

Кини кэнниттэн, 1951 сыллаахха, Япония милитаристарын утары сэриигэ кыттыбыт, Егор 

Павлович Уваров дойдутугар этэҥҥэ эргиллэн ааҕар балаҕан сэбиэдиссэйинэн үлэлээн 

барбыта. Ол эрэн, тобуллаҕас, билиигэ-көрүүгэ тардыстыылаах эдэр киһини манна өр 

үлэлэппэттэр, үчүгэй үлэһит тахсыах чинчитин билэн Н.П. Махаров бэйэтин оннугар 



холкуос бэрэссэдээтэлинэн аныырга райком бюротугар рекомендациялыыр. Онон Егор 

Павловиһы 1952 сыллаахха холкуостаахтар биир санаанан бэрэссэдээтэлинэн талаллар. 

Библиотека тэриллибит сыла: 195? сыл. 

